Nafarroako Parlamentuko Mahaiak, 2018ko ekainaren 4an egindako bilkuran, Eledunen Batzarrari entzun ondoren, erabaki hau hartu zuen, besteak beste:
1. Izapidetzeko onartzea Geroa Bai talde parlamentarioak aurkezturiko mozioa, zeinaren bidez Espainiako Gobernua premiatzen baita Egoitza Santuarekiko akordioak sala ditzan, hezkuntza-sistema laiko bat ahalbidetzeko.
2. Nafarroako Parlamentuko Aldizkari Ofizialean argitara dadin agintzea.
3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.
Iruñean, 2018ko ekainaren 4an
Lehendakaria: Ainhoa Aznárez Igarza
MOZIOAREN TESTUA
Geroa Bai talde parlamentarioak, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatu eta onesteko:
Zioen azalpena 
Nafarroako Parlamentuko egungo gehiengoa eratzen duten lau alderdi politikoek 2015-2019 legegintzaldirako sinatutako programa-akordioak “Zerbitzu publikoak eta herritarren erreskatea” izeneko atalean hezkuntzari buruz ezartzen duenez (2.2 puntua), “hezkuntza gizartearen funtsezko oinarri bat da, eta, horrenbestez, baita gizartearen eraldaketarena ere”. Halatan, hezkuntza-sistema publiko baten aldarria egiten da, “titulartasun eta kudeaketa publikoko hezkuntza-sistema baten alde, funtsezko ardatz bat baita hori Nafarroako hezkuntza-sistemaren barnean, herritar guztiek berdintasun- eta demokrazia-baldintzetan doako eta kalitateko hezkuntzarako eskubidea erabili ahal izatea ziurtatzeko”. 
Apartatu horretan ezartzen da hezkuntza-sistema laiko baten aldeko apustua izanen dela, besteak beste, hezkuntza-politika gidatuko duten printzipioetako bat. 
Helburu hori bete ahal izateko, beharrezkoa da Espainiako Erresumak Egoitza Santuarekin sinatutako akordioan hartutako konpromisoak salatzea, non, besteak beste, Estatu osoan erlijio katolikoaren irakaskuntzari dagokionez aplikatu beharreko araubidea jasotzen baita. 
1979an sinatu eta oraindik ere indarrean dauden akordio horien ondorioz, lege eta erregelamendu mailako xedapen-sorta oso bat onetsi da estatutan. Horien arabera, erlijio katolikoa arlo edo ikasgai gisa sartzen da hezkuntza-maila guztietan, halako moduan non ikastetxeek nahitaez eskaini beharko baitute, eta ikasleentzat, berriz, borondatezkoa izanen baita. 
Halaber, beste erlijio batzuen irakaskuntza egokituko da Espainiako Estatuak egindako Lankidetza Akordioetan xedatutakora, besteak beste Espainiako Erlijio Erakunde Ebanjelikoen Federazioarekin, Espainiako Komunitate Israeldarren Federazioarekin eta Espainiako Batzorde Islamikoarekin eta beste erlijio-konfesio batzuekin izenpetutako akordioetan xedatutakora. 
Kontuan hartuta hezkuntza-sistema laiko baterantz aitzina egin behar dela, talde parlamentario honek lege proposamen bat eta Konstituzioa aldatzeko beste bat aurkeztu ditu, eskola-curriculumean ez dadin erlijio konfesionalik irakatsi. Halere, eta kontuan hartuta manu horiek estu lotzen zaizkiela nazioarteko-lankidetzako akordio horiei, eta horiek aldatu edo kentzearen ondorioetarako, Nafarroako Parlamentuari proposatzen zaio onets dezan honako  
Erabaki proposamen hau:
1. Nafarroako Parlamentuak Espainiako Gobernua premiatzen du Espainiaren eta Egoitza Santuaren arteko akordioak sala ditzan, hezkuntza-sistema laiko bat lortu ahal izateko Espainia osoan. 
2. Nafarroako Parlamentuak Espainiako Gobernua premiatzen du Estatuaren eta konfesio-erlijio ezberdinen arteko akordio indardunak sala edo alda ditzan, helburu hori lortzeko. 
3. Nafarroako Parlamentuak Gorte Nagusiak premiatzen ditu behar diren lege-aldaketak abiaraz ditzaten, eskola-curriculumean erlijio konfesionalik ez irakasteko. 
4. Erabaki hau Estatuko Gobernuari eta Diputatuen Kongresuko eta Senatuko mahaiei helaraziko zaie, bi legebiltzarretako talde parlamentarioei igor diezaieten”. 
Iruñean, 2018ko maiatzaren 25ean 
Eleduna: Koldo Martínez Urionabarrenetxea 
